
Адзін з старажытных гарадоў Беларусі Пінск знаходзіўся на знакамітым 

шляху «из варяг в греки». Размешчаны на рацэ Піна, якая паблізу ўпадае ў 

раку Прыпяць – галоўную артэрыю Беларускага Палесся, меў сваю прыстань 

здаўна. Дзякуючы воднаму транспарту жыццё ў горадзе кіпела. 

У верасні 1939 г. Заходняя Беларусь уз'ядналася з БССР у адзіную 

сацыялістычную дзяржаву. У Пінску стала хутка развівацца прамысловае і 

грамадзянскае будаўніцтва. Рачны транспарт заняў важную ролю ў 

перавозках мінеральна-будаўнічых матэрыялаў для будаўнікоў. З першых 

дзён аднаўлення Савецкай улады ў Пінску было створана Заходняе рачное 

параходства і арганізавана прыстань Пінск. Пачалі паступаць грузы для 

аднаўлення народнай гаспадаркі Заходняй Беларусі. У гэты ж час была 

пастаўлена задача – злучыць водным шляхам абласныя гарады Пінск і Брэст. 

Вялікая Айчынная вайна нанесла гандлёваму флоту і рачной інфраструктуры 

вялізную шкоду, але на працягу першай пасляваеннай пяцігодкі гаспадарка 

была адноўлена. У кароткі тэрмін быў адрамантаваны Дняпроўска-Бугскі 

канал. Ужо вясной 1945 г. пачалася навігацыя па водных магістралях Пінскай 

вобласці. 5 красавіка ў першы рэйс выйшаў пасажырскі параход «Партизан 

Бумажков», які з Пінскам звязваў Давыд-Гарадок і Тураў. 

У 1950-я гг. флот папоўніўся суднамі новай канструкцыі, а прыстань – больш 

магутнай грузапад'ёмнай тэхнікай. Разам з навукова-тэхнічным прагрэсам 

узрастала прадукцыйнасць працы, увесь час павялічваліся перавозкі грузаў 

для хутка развіваецца прамысловасці Пінска і раёнаў, прылеглых да водных 

шляхоў. У 1975 г. прыстань Пінск была перайменавана ў Пінскі рачны порт. 

Новы порт Пінск быў пабудаваны ў 1986 г. на левым беразе ракі Піна на 

адлегласці 2 км ад рысы горада. Порт быў абсталяваны новай тэхнікай і 

судамі найноўшай канструкцыі. Перапрацоўка грузаў у навігацыю 1987 г. 

адразу ўзрасла на 26% у параўнанні з папярэднім годам і дасягнула 2436,1 

тыс. т, а ў навігацыю 1988 г. яна павялічылася яшчэ на 27% у параўнанні з 

папярэднім годам і дасягнула 3092,8 тыс. т, што ў 36 разоў перавысіла 

перапрацоўку грузаў у 1946 г. (86,1 тыс. т). Павелічэнне перапрацоўкі грузаў 

павялічвалася з кожным годам да распаду СССР. 

Цяпер рачны порт Пінск – філіял Рэспубліканскага транспартнага ўнітарнага 

прадпрыемства «Беларускае рачное параходства». Тэрыторыя порта Пінск 

складае 14,9 га. Акваторыя ўяўляе сабой штучна выкапаную затоку (коўш), 

глыбінёй каля 3,5 м, прычальным фронтам даўжынёй 346 м. Устаноўлены 

партальныя краны грузападымальнасцю 10 т. На тэрыторыі порта 



размешчаны адміністрацыйна-бытавы корпус, рамонтныя майстэрні, склады, 

гаражы і іншыя, неабходныя для працы аб'екты. Для выканання транспартнай 

работы порт мае: пасажрыскі цеплаход праекта Р-51Э, 7 буксірных 

цеплаходаў, 17 адзінак несамаходнага флоту, земмашыну, 2 плаўкраны. 

Асноўнымі відамі дзейнасці рачнога порта з'яўляюцца перавозка грузаў і 

пасажыраў унутраным водным транспартам, транспартная апрацоўка грузаў. 

Работа порта накіравана на задавальненне патрэбнасцей эканомікі і 

насельніцтва ў перавозцы грузаў і пасажыраў па ўнутраных водных шляхах. 

Для гэтага рачны порт ажыццяўляе: транзітныя перавозкі грузаў (перавозкі 

друзу, адсеву РУВП «Граніт»); мясцовыя перавозкі грузаў (будаўнічы пясок); 

пасажырскія перавозкі. Пінск – адзін з нямногіх гарадоў Беларусі, дзе 

захаваліся рачныя пасажырскія перавозкі. Бела-блакітны рачны вакзал у 

Пінску – узор палескай драўлянай архітэктуры. Кожную вясну яго 

буксіруюць да прыстані, а на зіму прымаюць. Цеплаход «Пінск» рэгулярна 

здзяйсняе прагулачныя маршруты. 

Шэраг работнікаў порта адзначаны дзяржаўнымі ўзнагародамі. Званне 

«Заслужаны работнік транспарту» атрымалі Сцяпан Яфімавіч Сачкоўскі 

(1967), Мікалай Рыгоравіч Барысаў (1981). Цяпер начальнік порта – 

Уладзімір Мікалаевіч Дзяканчук. 20 верасня 2024 г. у сувязі з 85-годдзем 

рачнога порта Пінск ушанавалі працоўны калектыў, ветэранаў працы 

прадпрыемства, узнагародзілі лепшых работнікаў. 

